Ассалому алайкум, ҳурматли тадбир иштирокчилари, азиз ҳарбийлар!

Аввало, барчангизги Қуролли Кучларимиз ташкил этилганлигининг 29 йиллиги ҳамда Ватан ҳимоячилари куни билан самимий табриклайман.
Шубҳасиз, инсон учун дунёдаги энг муқаддас вазифа она-тупроғини ҳимоя қилиш ҳисобланади. Ватан ҳимояси деганда Широқ, Жалолиддин Мангуберди, Нажмиддин Кубро, Амир Темур, Заҳириддин Муҳаммад Бобур каби буюк аждодларимиз сиймоси кўз олдимизда намоён бўлади. Улардан ўтиб келаётган ворисий туйғулар бугунги кунда мустақил Ўзбекистонимизнинг Қуролли Кучлари сафида хизмат қилаётган мард ва жасур ўғлонлари қонида оқаётганига ишончимиз комил.

Ҳар қандай мамлакатнинг жаҳон ҳамжамиятида ўз ўрнига эга бўлиши, турли таҳдидларга қарши қатъий курашиш салоҳияти профессионал армия билан ўлчаниши сир эмас. Бу борада Ўзбекистон минтақадаги нуфузли давлатлардан саналади. Айниқса, ислоҳотлар натижаси ўлароқ миллий армиямиз ҳар қандай хавф-хатарга муносиб зарба бера оладиган қудратли, тезкор ва самарали кучга айланиб боряпти. Юртбошимиз бошлаган очиқлик ва миллий манфаатларни ўзаро ҳисобга олиш тамойилига асосланган янги сиёсатни бугун яқин ва узоқ хориж мамлакатлари ҳам эътироф этмоқда. 
Азиз дўстлар!

Соҳада эришилаётган шу каби ютуқларда туманимиздан етишиб чиққан, шунингдек Жомбойда фаолият юритаётган ҳарбий-офицерлар, сержант ва аскарларнинг ҳам ҳиссаси борлиги қалбларимизга фахр-ифтихор бағишлайди. Хусусан, давлат хавфсизлик хизмати, туман мудофаа бўлими, Миллий гвардия тизимларида фаолият юритаётган фидойиларнинг номини чуқур эҳтиром билан тилга оламиз. 

Афсуски, ҳаёт ҳар доим ҳам ғалаба ва шоду ҳуррамликдан иборат бўлавермайди. Буни айниқса, Сиз, азиз ҳарбийлар яхши англайсиз. Байрам кайфияти давом этаётган ушбу дақиқаларда шарафли бурчини адо этиш чоғида қаҳрамонларча ҳалок бўлган ўғлонларимизни ёд этиш биз учун қарзу фарздир.

Мустақиллик йилларида Ватанимиз тинчлиги, сарҳадларимиз даҳлсизлигини сақлаш учун кўксини қалқон қилган йигитларимиз орасида жомбой фарзандлари – Муроджон Тожиев, Норбек Қодиров, Келдиёр Холматов, Шуҳрат Жуманов ҳам бор эди. Улар босиб ўтган намунали умр йўли, кўрсатган жасорати ёш авлод учун ибратдир.
Бинобарин, армиямиз униб-ўсиб келаётган ёш авлодни ватанпарварлик ва она юртга муҳаббат, миллий қадрият ва анъаналаримизга ҳурмат, шонли тарихимизни чуқур билиш руҳида тарбиялаш учун муносиб, бунинг учун барча асосларимиз, омилларимиз бор.

Ҳурматли дўстлар!
Ватанимизнинг мард ва жасур ҳимоячилари!
Яна бир бор барчангизни қутлуғ айём билан табриклайман.

Ушбу байрам кунларида Сиз, ҳурматли ҳарбий хизматчиларга – аскар ва сержантлар, офицер ва фахрийларга Ватанимизга сидқидилдан хизмат қилишдек шарафли вазифани адо этишда мустаҳкам соғлик, улкан муваффақиятлар, куч-ғайрат тилайман!

Эътиборингиз учун раҳмат!
Қаюм СОБИРОВ,

Жомбой тумани ҳокими

